WAT SÊ DIE BYBEL OOR JOU DANKOFFER?
Preek gelewer tydens 'n erediens van die Gereformeerde Kerk Middelburg-Noord op 7 Junie 2009 
Prediker: Dr Francois Kruger 
Spr 3:9, Mal 3:10, Mat 23:32, Mar 12:41-44
Onthou:
Rentmeesterskap is 'n lewensywe.

Hierdie lewenswyse bestaan uit:
Skuif van eienaar na bestuurder:

Aanvaar jy is net bestuurder;

Jy is nie die eienaar nie – die Here is die Eienaar!

Dit is alleen moontlik nadat jy jouself aan die Here oorgegee het...

...soos wat Jesus Homself oorgegee het ... vir ons!

Geldliefde:
· Geld is die vernaamste mededinger vir die eerste plek in jou lewe;

· Geld is die eerste aanspraakmaker om die Here te onttroon.

· Geld wil die affiniteit van jou hart steel.

· Geld wil graag jou grootste skat word – en waar jou skat is sal jou hart ook wees.

· ...en die Here verloor jou hart! En Hy verloor jou ook!

Vandag:
Wat leer die Bybel in verband met dankoffers?

4 sake: 
[dalk baie meer -  maar hierdie is die 4 belangrikste sake 
– en in die behandeling hiervan gaan ons kyk na verskeie dele uit die Bybel – dus: vanoggend nie net een teksvers nie] 
1. DIE OPDRAG:

Rentmeesterskap beteken ons werk met die Here se goed;

Ons is die bestuurders van sy eiendom;

Hy vertrou ons daarmee.
Hy weet ons sal sy besittings bestuur volgens wat Hy wil hê.

Nou, as Hy vir ons opdragte gee oor hoe ons sy besittings moet bestuur...
...laat hy aan ons heelwat vryheid oor;

...Hy laat baie dinge oor aan ons eie oordeel;

Ons kan self besluit daaroor.

Maar, daar is een deel van sy besittings – waaroor Hy 'n baie definitiewe voorskrif gee:

...en dit laat Hy nie oor aan ons eie oordeel nie:

Luister:

Deut 14:23 Jy moet die tiende opsy sit van jou koring, jou wyn en jou olie en dan ook nog die eerstelinge van jou grootvee en jou kleinvee, sodat jy kan leer om die Here jou God altyddeur te eer.
Lev 27:30  “Een tiende van al die produkte van die land behoort aan die Here, of dit nou graan of vrugte is. Dit is aan die Here gewy. 32  “Een tiende van die beeste en kleinvee behoort aan die Here. Die diere moet getel word, en al om die tiende dier wat verbykom, moet vir die Here afgekeer word.
Oor 90% van die geld wat die Here vir my leen om van te leef...
...kan ekself oor besluit.

Maar 10% - daaroor het die Here klaar 'n besluit geneem.

Goed, die opdrag van die Here is: een tiende.

Geld it vandag nog?

Kom ons kyk wat staan in Matteus 23:

Mat 23:23  “Ellende wag vir julle, skrifgeleerdes en Fariseërs, huigelaars! Julle gee tiendes van kruisement, anys en koljander, maar wat volgens die wet van God die swaarste weeg, laat julle na: geregtigheid, barmhartigheid en betroubaarheid. Juis hierdie dinge moet ‘n mens doen en die ander nie nalaat nie.
Jesus veroordeel die skrifgeleerdes en Fariseërs...
...want hulle gee een tiende van alles...

...hulle voer hierdie opdrag uit;

Op op die verkeerde manier – en daarom veroordeel Jesus hulle.

Hulle onderhou die voorskrif...
..maar sonder die regte verhoudings:

Sonder : geregtigheid, barmhartigheid en betroubaarheid.

Geregtigheid = verhouding met God;

Barmhartigheid = verhoudings met medemense

en betroubaarheid – verhouding met jouself (wat gaan in jou hart aan?)
En dan sê Jesus – nie: kry hierdie drie verhoudings reg – en dan kan julle maar die tiendes nalaat – nie;
Nee, hy sê:

 Juis hierdie dinge [geregtigheid, barmhartigheid en betroubaarheid] moet ‘n mens doen en die ander nie nalaat nie.

Hoor u? Moenie die gee van 'n tiende nalaat nie.
Maar dan: terwyl daar opregtheid in jou hart is...
...en liefde vir jou medemens;

...en gehoorsaamheid aan God!

Maar nou weet ons ook dat die Here (volgens die Nuwe Testament) nie met ons werk met 'n klomp wette nie;

Die Here pen ons ook nêrens vas op 'n tiende nie; 
Die Here maak eerder aanspraak op die gesindheid van ons harte...

...en sê dan: besluit self hoeveel jy wil gee.

Kom ons lees in die verband die geskiedenis van die arm weduwee:

En let op haar gesindheid:
Markus 12:41Jesus het toe regoor die offergawekis gaan sit en kyk hoe die mense geld daar ingooi. Baie ryk mense het baie geld ingegooi. 42  Daar het toe ‘n arm weduwee gekom en twee muntstukkies ingegooi. Dit was baie min werd. 43  Hy het sy dissipels nader geroep en vir hulle gesê: “Dit verseker Ek julle: Hierdie arm weduwee het meer ingegooi as al die ander mense wat iets in die offergawekis gegooi het. 44  Hulle het almal uit hulle oorvloed iets ingegooi, maar sy het in haar gebrek alles ingegooi wat sy gehad het, alles waarvan sy moes lewe.”
2. WATTER DEEL?
Hoe stel jy jou maandelikse begroting op?
Begin jy met belasting, huislening, karpaaiement, versekering, mediese fonds, kruideniersware, meubelpaaiement, water & ligte, klere, ens...

...en dan – as daar iets oorbly – gee jy vir die kerk.

En as daar die maand nie nou iets oorbly nie – dan is dit nou maar jammer.

Met ander woorde: ek gee van my laastelinge vir die Here...

...een van die groot probleme hoekom die seën van die Here ons bly ontwyk.

Spreuke 3:9  Vereer die HERE uit jou goed en uit die eerstelinge van al jou inkomste; 10  dan sal jou skure vol word van oorvloed en jou parskuipe oorloop van mos.
Deut 14:23 Jy moet die tiende opsy sit van jou koring, jou wyn en jou olie en dan ook nog die eerstelinge van jou grootvee en jou kleinvee, sodat jy kan leer om die Here jou God altyddeur te eer.
Die deel wat die Here van ons vra, is ons eerstelinge – nie ons laastelinge nie.
As ek my begroting opstel...
...en ek sorg is vir myself – al my verpligtinge – en vir my gesin...

...en dan – heel aan die einde – kom my dankoffer...

...wat sê ek daardeur?

Ek sê: “Here, ek en my gesin kom eerste...

...U kom ongelukkig laaste!”
As dit die boodskap is wat ek met my dankoffer vir die Here deurgee...

...kan ek u verseker:  ek bring myself onder die oordeel van die Here...
..want dit is 'n belediging.

Die eerstelinge van die oes is gewoonlik die beste van die oes.

...dis nie afskeep nie.

Kyk wat sê die Here vir mense wat Hom wil afskeep en Hom beledig met hulle offers:

Maleagi 1:6 ‘n Seun eer sy vader en ‘n slaaf sy eienaar. As Ek dan vader is, waar is die eer wat My toekom? En as Ek Here is, waar is die eerbied vir My dan? Dit is wat Ek, die Here die Almagtige, vir júlle vra, priesters, júlle wat My met minagting behandel. Maar julle vra: “Hoe het ons U met minagting behandel?” 7  Julle bring onrein voedsel op my altaar, en dan vra julle: “Hoe het ons U te na gekom?” Julle doen dit wanneer julle dink: “Die altaar van die Here kan maar met minagting behandel word.” 8  Wanneer julle ‘n blinde ding bring om te offer, is dit dan nie verkeerd nie? En wanneer julle ‘n siek of ‘n lam ding bring, is dit nie verkeerd nie? Bring bietjie so iets vir jou goewerneur! Sal hy ingenome met jou wees of jou vriendelik ontvang? Dit is wat die Here die Almagtige sê. 9  En dan sê julle: “Maak God dan tog nou goedgesind dat Hy ons genadig kan wees!” As julle só optree, sal Hy een van julle se versoek toestaan? Dit is wat die Here die Almagtige sê.
Onthou: die Here laat die grootste deel van my besteding aan my eie oordeel oor...

...maar die deel wat Hom toekom – daaroor het Hy klaar besluit.

So, wat doen mens?

Jy sit dit heel eerste eenkant...

...en uit die res, stel jy jou begroting op.

3. BRING:
Die verantwoordelikheid dat my dankoffer inkom, lê by my!

...en by niemand anders nie.

Mal 3:10 Bring die volle tiende na die voorraadkamer toe sodat daar iets te ete in my huis kan wees, ...
Markus 12:41Jesus het toe regoor die offergawekis gaan sit en kyk hoe die mense geld daar ingooi. Baie ryk mense het baie geld ingegooi. 42  Daar het toe ‘n arm weduwee gekom en twee muntstukkies ingegooi.
Wie neem die inisiatief hier?

Die persoon wat offer, bring self die offer.
'n Offer is iets wat mens vir die Here gee uit dankbaarheid...
...soos wanneer ek vir iemand 'n geskenk gee met 'n verjaardag.

Nou, die hele idee van 'n geskenk is dat ek dit vat na die persoon toe en dit daar gee.

Ek bedoel: ek gaan nie vir iemand bel en sê: Geluk met jou verjaardag – ek het vir 'n geskenk gekoop – maar kom haal hom hier by my! nie.  
In die Bybel is 'n offer altyd iets wat gebring word na die altaar en daar weggegee word.
Onthou u die tweede tema?
Rentmeesterskap op Jesus se manier.

Jesus het Homself gewilliglik oorgegee...

...Hy het inisiatief geneem – en dit heeltyd behou.
Dis ook die hele idee agter dankoffers...
...deel van die offer – is dat ek dit bring.
Ek sê weer:

Dis 'n skande as 'n ouderling (of kommissielid) na my huis moet kom...

...om met my te kom praat oor my dankoffers;

Of om dit by my te kom haal.

As dit so is, is daar iets groot fout met my gesindheid!

4. DIE SEËN:
Die goedheid van die Here is altyd daar!
Oral waar die Bybel praat van dankoffers – gaan dit gepaard met 'n belofte van seën.

Luister:
Spreuke 3:9  Vereer die HERE uit jou goed en uit die eerstelinge van al jou inkomste; 10  dan sal jou skure vol word van oorvloed en jou parskuipe oorloop van mos.
Mal 3:10 Bring die volle tiende na die voorraadkamer toe sodat daar iets te ete in my huis kan wees, en toets My hierin, sê die Here die Almagtige. Toets My of Ek nie die vensters van die hemel vir julle sal oopmaak en vir julle reën sal uitgiet, meer as wat julle kan gebruik nie.
Mat 6:33 Soek eers die Koninkryk van God  - en al die ander dinge sal vir jou bygevoeg word.
Fil 4:18 Julle gawe is voor God ‘n offer met lieflike geur, vir Hom aanneemlik en welgevallig. 19  En my God sal in elke behoefte van julle ryklik voorsien volgens sy wonderbaarlike rykdom in Christus Jesus.
Geen wonder dat hoeveel mense al getuig het nie - en gesê het:

As ek met my begroting eers God se deel eenkant sit...

...dan klop die res van my begroting.
...dan sorg die Here dat ek genoeg het om van te lewe.
Maar dankoffers is ook iets waardeur 'n mens geestelik ryker en gelukkiger word.

Luister:

Fil 4:16  Ook toe ek in Tessalonika was, het julle meer as een maal iets vir my behoeftes gestuur. 17  Dit gaan vir my egter nie om die gawe nie, maar om die vrug daarvan: daardeur word julle self ryker.
Hand 20:35  Deur my voorbeeld het ek in elke opsig vir julle gewys dat ons hard moet werk sodat ons die armes kan help. Onthou die woorde van die Here Jesus. Hy het self gesê: Om te gee, maak ‘n mens gelukkiger as om te ontvang.”
Maar pasop nou:
Wanneer ek gee, is my motief nooit om in ruil daarvoor iets te kry nie...

...in so geval is dit maar 'n bedekte vorm van selfbevoordeling;

En onthou: die Here sien jou hart as jy jou dankoffer bring.

As ek vir die Here gee – omdat ek Hom liefhet – en omdat ek Hom wil verheerlik...

...dan gaan dit uitsluitlik oor Hom...

...en as Hy my seën – is dit 'n byvoordeel wat nie eers in my gedagtes was nie.
Vereer die HERE uit die eerstelinge van al jou inkomste; en jou skure sal vol word en jou parskuipe oorloop.
Die Here daag jou uit!

Aanvaar die uitdaging...

...en toets die Here hierin (in die woorde van Mal 3:10):
Toets My of Ek nie die vensters van die hemel vir julle sal oopmaak en vir julle reën sal uitgiet, meer as wat julle kan gebruik nie.

